
PRAKATA

Artikel dalam buku ini merupakan rangkuman penulisan berkaitan seni, 
budaya dan warisan di Malaysia. Kepelbagaian isu berkaitan seni, budaya 
dan warisan di Malaysia yang dibincangkan dalam setiap tajuk adalah 
berkait rapat dengan perkembangan semasa seni, budaya dan warisan di 
Malaysia. Perbincangannya juga merangkumi sejarah, objek budaya dan 
khazanah warisan yang tidak terlepas dari perkara-perkara berbangkit 
dan isu-isu semasa sama ada di Malaysia mahupun di luar negara. Isu-isu 
yang dibincangkan dalam buku ini turut merentasi kerelevanan aplikasi 
teknologi dalam memartabat dan memulihara khazanah warisan di 
Malaysia. 
 Warisan kebudayaan adalah manifestasi kebitaraan masyarakat 
terdahulu yang menterjemah keindahan alam semula jadi kepada satu 
bentuk objek budaya dan seni sehingga diturunkan kepada generasi 
seterusnya. Dalam erti kata lain, warisan wujud setelah melalui satu 
proses sejarah yang panjang sehingga mewujudkan rasa kesepunyaan 
(sense of belonging) untuk diteruskan dari generasi ke generasi. Warisan 
sesebuah bangsa, sama ada berbentuk ketara mahupun tidak ketara, alam 
semula jadi atau warisan kebudayaan di bawah air dilihat mempunyai 
falsafah, keunikan dan nilainya yang tersendiri.
 Maka, buku ini mempunyai keistimewaan tersendiri dengan 
mengetengahkan isu-isu berkaitan seni, budaya dan warisan di Malaysia 
yang merangkumi hasil penyelidikan dalam bidang masing-masing dari 
perspektif dan pendekatan yang baharu termasuk perbincangan dari sudut 
teknologi selari dengan tuntutan Revolusi Industri 4.0. Penyelidikan yang 
dijalankan menonjolkan pelbagai bentuk analisis dari pelbagai dimensi. 
 Sidang editor mengucapkan setinggi-tinggi penghargaan dan 
terima kasih kepada semua penyelidik yang terlibat dalam penghasilan 

ini. Semoga buku ini menjadi bacaan yang mampu memberi manfaat dan 
wawasan kepada masyarakat umum dan penyelidik akan datang dalam 
melestarikan warisan di Malaysia. 

Nordiana Ab Jabar
Daeng Haliza Daeng Jamal 

BAB 1
PENDAHULUAN

Nordiana Ab Jabar dan Daeng Haliza Daeng Jamal 

Buku Isu dan Pemikiran Warisan dalam Era Kontemporari ini 
menampilkan sembilan bab berkaitan warisan di Malaysia. Alam Melayu 
bukan sahaja terdapat di Malaysia, tetapi di Asia Tenggara juga yang 
masih mengamalkan kebudayaan Melayu. Kebudayaan boleh ditafsirkan 
sebagai cara kehidupan secara keseluruhan, manakala warisan merupakan 
tinggalan yang diwarisi sama ada boleh dilihat, dipegang dan juga 
didengar. 
 Pembuka bab bagi buku ini membincangkan mengenai adaptasi 
karya sastera. Peralihan medium karya sastera dari bertulis ke bentuk 
digital dilihat memberi nafas baharu dalam dunia sastera dan berupaya 
memberi manfaat kepada khalayak ramai. Adaptasi sastera difahami 
sebagai teks-teks sastera yang dialihkan ke medium teknologi dan 
digabungkan dengan pelbagai media seperti klip video, gambar dan 
bunyi. Penyelidikan ini menegaskan fungsi sastera secara asasnya masih 
kekal walaupun karya tersebut diadaptasikan ke medium bersifat digital. 

Bab 2 pula menghuraikan unsur-unsur keindahan dalam pantun 
Melayu dari perspektif Sasterawan Negara, Muhammad Haji Salleh. 
Pantun bukan sahaja melambangkan daya kreativiti masyarakat Melayu 
dalam berkomunikasi tetapi juga mempamerkan sifat penghayatan 
dan penghargaan masyarakat Melayu terhadap keindahan alam yang 
diterjemahkan menerusi pembayang dan maksudnya. Maka, bab ini 
meneliti bentuk pemikiran manusia dalam unsur kesusasteraan dengan 
membincangkan medan makna dalam pantun Melayu. Satu lagi karya 
sastera yang membincangkan tentang maksud tersirat dalam penulisan 
kreatif dihuraikan dalam Bab 3. Pengkaji telah menghuraikan pemikiran 
penulis, Fatimah Syarha dalam mengukur kecerdasan emosi watak lelaki 
menerusi novelnya, Syabab Musafir Kasih. 


